
Боныхъёд Gismeteo-йы бёрёггёнёнтём гёсгё, 15 сентябры нё уардзён. Уёлдёфы 
температурё – 14-21 градусы хъарм. 

Боны дёргъ — 12,38 Хурыскаст — 06,21
Хурныгуылд — 18,58

Валютёйы аргъ Доллар — 84,26
Евро — 97,87 12 +

БЁРЁГБОН
Ирон бёгёныйы кадён... 

ЮБИЛЕЙ 
Йё уды фарн – фидёнён

СПОРТИВОН ФИДИУЁГ
Уёззау атлетикё 

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Дзырды фарн
Ёнёмаст 

хъёды халон дёр нёу.

     ЁМБИСОНД

 Хицауады ёмбырд 

Ёвзёрстытём цёттёдзинад, 
ёндёр ахсджиаг фарстатё

РЦИ-Аланийы Хицауады радон ёрвылкъуырион 
аппаратон ёмбырд амыдта республикёйы Сёргъ-
лёууёг Сергей МЕНЯЙЛО. Архайдтой дзы ми-
нистрадтё ёмё ведомствёты разамонджытё, 
районты хицёуттё. Ныхас дзы цыд зымёгмё цёт-
тёдзинадыл ёмё ёндёр ахсджиаг социалон-эконо-
микон фарстатыл.
Хицауады Сёрдары хё-

дивёг Томайты Ирбег 
фехъусын кодта республи-
кёйы оперативон уавёр.

– Ивгъуыд къуырийы 
дёргъы республикёйы 
ёвирхъау цаутё бёрёг-
гонд не ’рцыд. Фондз рай-
оны 32 хъёуы дарддёр 
дёр тёссаг у зынгсирвёз-
тытёй, уымё гёсгё дзы 
ёххёстгонд цёуы сёрма-
гонд уавёр. Ивгъуыд къуы-
ри ахуыссын кёнын бан-
тыст 107 зынгсирвёзты. 
Регионы сёрмагонд служ-
бётё архайынц бёрзонд 
цёттёдзинады уавёрты. 
Цёгат Ирыстоны автоинс-
пекцийы хъусынгёнинаг-
мё гёсгё, республикёйы 
фёндёгтыл ёрцыд 107 
фёндаггон фыдбылызы. 
Хъыгдард дзы баййёф-
той 22 адёймаджы ёмё 
сё бахъуыд дохтырты ёх-
хуыс. Цыппар адёйма-
джы дзы фёмард сты. Ар-
выком ёмё Транскамы 
фёндёгтё гом сты ёп-
пёт автотранспорты хуыз-
тён дёр. Республикёйы 
фёндёгтыл электронон 
рады ёнхъёлмё кёсынц 
585 автотранспортон иуё-
джы. Уёрёсейы Феде-
раци ёмё Гуырдзыстоны 
арёныл къуырийы дёргъы 
дыууёрдём ахызтысты 
265560 автотранспортон 
иуёджы ёмё 73400 адёй-
маджы, – загъта Томайы-
фырт.
Ёнёнхъёлёджы уа-

вёрты министрады реги-
оналон управленийы хъу-
сынгёнинагмё гёсгё, 
республикёйы ахуыссын 

кёнын бантыст 107 зынг-
сирвёзты. Уыдонёй 36 – 
хус кёрдёджы сыгъд. Хус 
кёрдёгыл арт кёй бан-
дзёрста, уый тыххёй за-
къоны раз дзуапп ратдзён 
иу адёймаг.
Цёгат Ирыстоны Мид-

хъуыддёгты министрады 
хъусынгёнинагмё гёс-

гё, 7 сентябрёй 13 сен-
тябрмё республикёйы 
ёрцыд 150 фыдракёнды 
ёмё 10 ёнёнхъёлёджы 
цауы. Раргом кёнын дзы 
бантыст 82. Мидхъуыддёг-
ты оргёнтём къуырийы 
дёргъы ёртё хатты ёр-
барвыстой мёнг хъусын-

гёнинёгтё террористон 
актты тыххёй. 10, 11 ёмё 
14 сентябры регионы ра-
сидтысты ёнётёхёг ап-
параттёй тёссагдзинад. 
Ёнётёхёг аппараттё 
республикёйы бёрёггонд 
не ’рцыд.

«Роспотребнадзор»-ы 
регионалон хайад фехъу-
сын кодта, республикёйы 
эпидемиологон уавёр ны-
выл кёй у, уый. Республи-
кёйы грипп бёрёггонд не 
’рцыд. Ивгъуыд къуыри ног 
коронавирусон инфекци 
разынд 4 адёймагмё.

РЦИ-Аланийы ахуырад 
ёмё наукёйы министр 
Алыбегты Эллё куыд 
радзырдта, афтёмёй 
сёрмагонд ёфсёддон 
операцийы архайджыты 5 
мин сывёллонён сёрды-
гон фёлладуадзён бонты 
арёзт ёрцыдысты ёнё-
низдзинад фидаргёнён 
мадзёлттё.
РЦИ-Аланийы цёрён-

уатон-коммуналон хёдза-
рады, артаг ёмё энерге-
тикёйы министр Хъараты 
Тимуры ныхасмё гёсгё, 
Дзёуджыхъёуы 774 бирё-
фатерон хёдзары цёттё 
сты зымёджы хъармгё-
нён рёстёгмё. Ноджы ма 
министр фехъусын кодта, 
артаджы фёстауёрц рес-
публикёйы кёй у 2166 
тоннёйы – бензин ёмё 
2170 тоннёйы дизель. 
Фёндагыл ма ис 2260 тон-
нёйы – бензин ёмё 2043 
тоннёйы – дизель. Маркё 
«АИ-92»-йы бензин рес-
публикёмё ёрбаласта 
компани «Лукойл».
Сергей Меняйлойы фё-

дзёхстмё гёсгё, хицён 
адёймёгты къухты уёвёг 
артагёвгёнён станцётё 
бензин ёмё дизелы аргъ 
фёкъаддёр кодтой: про-
пан – 39 сомы, АИ-92 – 97 
сомы.
Дарддёр республикёйы 

Сёргълёууёг сбёрёг 
кодта, цы ахсджиаг фарс-
татыл хъёуы бакусын, уый: 
ёвзёрстытём бацёттё 
кёнын ёмё сё ёдасёй, 
ёнёлазёй арвитын; зы-
мёджы хъармгёнён рёс-
тёгмё цёттёдзинад ёмё 
афтё дарддёр.
Ёмбырды ныхас цыд 

ёндёр ахсджиаг нысантыл 
дёр.

ХЪОЙБАЙТЫ Галинё

 Фестиваль 

Ёрыгон лёппуйы 
ёнтыстдзинёдтё

Цёгат Ирыстоны фё-
сивёдон ёвзарён къа-
мисы ёрыгон уёнг 
ХЪУЫДАККАТЫ Гер-
мён архайы Екатерин-
бургы фёсивёды Ёп-
пётадёмон фестивалы. 
Фестиваль ёрбамбырд 
кодта Уёрёсе ёмё ду-
нейы бирё бёстётёй 
фёсивёды.
Фестивалы сёйраг цау-

ты бындур та уыдис УФ-
йы Центрон ёвзарён 
къамисы Сёрдар Эллё 
Памфиловайы раныхас. 
Дзырдтой ёхсёнадон цар-
ды фёсивёды ахадын-
дзинадыл, ёвзёрстытём 
ёууёнчы, нё бёстёйы 
фидёны ног фёлтё-
ры ёвзарён культурёйы 
рёзт ёмё бёрнондзина-
ды темётыл. Хъуыдаккаты 
Гермёнён ахём програм-
мёйы архайд фадат дётты 
канд ног зонындзинёдтё 
исынён нё, фёлё Цёгат 
Ирыстоны фёлтёрддзи-
над ёддагон фёзы адёмы 
рёгъмё рахёссынён, Уё-
рёсейы ёмё фёсарёй-
наг ёрыгон специалистты 
хъуыдытём байхъусынён 
дёр.

« Мёнён тынг вазыгджын 
хъуыддаг у Цёгат Ирысто-
ны номёй ахём фёзы 
архайын. Ам ис бёлвырд 
банкъарён, ёууёнк ёмё 
бёрнондзинадён фёси-
вёды архайд куыд тынг 

ахсджиаг у, уый. Уырны 
мё, ам цы зонындзинёд-
тё ёмё фёлтёрддзинад 
райсдзыстём, уыдон нын, 
ёнёмёнг, фёахъаз уы-
дзысты нё дарддёры 
куыстён", – загъта Хъуы-
дакаты Гермён.
Алы бёстётё, алыхуы-

зон культурётё ёмё алы-
хуызон гёнёнтё – фёлё 

сё хёс та иу – фёси-
вёды ёхсёнадон царды 
сёрёндёр архайёг скё-
нын. Ног зонындзинёд-
тё ёмё фёлтёрддзи-
надимё ёрыздёхдзён 
Хъуыдаккайы-фырт дёр 
Цёгат Ирыстонмё.

ДАДТЕТЫ Тамилё

 Регионалон программё 

Бындуронёй цалцёг кёнынц

Цёгат Ирыстоны Хицауады Сёрдары фыццаг хё-
дивёг АТАРТЫ Георги куыд фехъусын кодта, афтё-
мёй ацы аз, регионалон программёмё гёсгё, ёппёт 
республикёйы территорийыл 27 бирёфатерон хё-
дзары бындуронёй цалцёггонд ёрцёудзысты.

«Дзёуджыхъёуы По-
жарскийы уынджы 5-ём 
хёдзар нымад у ахс-
джиагдёр цалцёггёни-
наг объекттёй иуыл. Ив-
гъуыд ёнусы ёхсайём 
азты арёзт ацы бёстыхай 
бахастой культурон бын-
ты объекты номхыгъдмё. 

Хёдзары сёр бындуро-
нёй цалцёг кёнынц, ин-
женерон коммуникацитё 
дзы ёххёстёй баивдзыс-
ты. Специалисттё архивон 
ёрмёджыты бындурыл 
бакуыстой рацарёзтон 
куыстыты проектыл. Ёх-
сайём азтёй нырмё 

чи фесёфт, ёрмдёс-
нытё бёстыхайы уыцы 
аивгёнён хёйттё но-
гёй аразынц», – фыссы 
Атары-фырт йё телеграм-
каналы.
Хицауы бынатахсёг 

адёймаджы ныхасмё 
гёсгё, нё республикёйы 
сёйраг горётёй фёстё-
мё хёдзёрттё бындуро-
нёй цалцёггонд цёуынц 
Мёздёджы, Беслён ёмё 
Алагиры дёр.

Нё уацхёссёг

 Бастдзинёдтё 

Ёмгуыстад – уёлдёр ёмвёзадмё
Хетёгкаты Къостайы номыл паддзахадон универси-

теты разамынд  хъавы Хуссар Ирыстоны паддзахадон 
университетимё йё бирёазыккон ёмархайд уёлдёр, 
ногдёр ёмвёзадмё сисын. Уый тыххёй фехъусын кодта 
ЦИПУ-йы ректор ОГЪУАТЫ Алан.

Проекттён сё фыццаг уыдзён ирон ёвзаг нымёцонмё 
раивын ёмё мадёлон ёвзаджы рёзт. Ныхас цёуы ахуыр-
гёнён ног чингуытё рауадзыныл, нырыккон дзырдуёттё 
бацёттё кёныныл. Нырмё уал  Хетёгкаты Къостайы номыл 
паддзахадон университет «Яндекс»-имё иумё кусын райдыд-
той, фёнды сё Хуссар Ирыстоны университет дёр хъуыддаг-
мё ёрбаиу кёнын.
Уымёй дарддёр хъавынц педагогтё цёттё кёнын ёмё 

сын сё дёсныдзинад бёрзонддёр кёнын. Истори ёмё 
культурон бынты сё зёрды ис Византийы, Рагон Уёрёсейы, 
Хъырымы, Астёуккаг Азийы историон бастдзинёдтё иумё 
иртасын. Ацы проект ЦИПУ райдыдта Севастополь ёмё 
Мёскуыйы паддзахадон университеттимё иумё. Хицён ёр-
гом аздахдзысты Уёрёсейы чырыстон дин фыццаг райсёг 
паддзахад Аланимё ёмё византиаг ёмё уырыссаг цивили-
зациты бастдзинад  кёрёдзиимё иртасынмё.
Ёмгуыстады бёрёг дардзён туризм ёмё уазёгуарзон-

дзинад, зёгъём, ахуырадон программёты хёрзхъёддзина-
ды фёрцы ёмё туризмён кадртё цёттё кёныны. Хетёгка-
ты Къостайы номыл паддзахадон университет цёттё у Хуссар 
Ирыстоны паддзахадон университетён йё наукон-ахуырадон 
фёрёзтё раттынмё. Цёгат Ирыстоны университеты ку-
сынц диссертацион цыппар советы: педагогикёйё, историон 
ахуырадёй, лингвистикё ёмё экономикёйё. Уымёй уёл-
дай, цёгатирыстойнаг ахуыргёнёндон уёлдёр ахуырадён 
ёрыгон специалисттё цёттё кёнынмё рёвдз у.
Огъуаты Алан куыд фёбёрёг кодта, афтёмёй ЦИПУ-йы 

фёзуёттё гом сты хуссайраг университеты иумёйаг про-
екттён ёмё хъуыддёгтён. Цы хъёппёристё фёзыной, уы-
дон та бахёссён уыдзён ёмгуыстады программётём.

ЦИПУ-йы пресс-службё

Сергей МЕНЯЙЛО: 
    «Иу кёй стём, уый 
хъуыддагёй хъуамё равдисём»
Фарёстём равзёрсты Паддзахадон Думёмё ёвзёрстыты 
агъоммё Республикё Цёгат Ирыстон-Аланийы Сёргълёу-
уёг, парти «Иугонд Уёрёсе»-йы регионалон хайады секретарь 
Сергей МЕНЯЙЛО радта интервью ёмё, партийы Адёмон програм-
мё царды уагъд куыд цёуы, уымён хатдзёгтё скодта. 
  Ныхас цыд политикёйыл нё, фёлё бёлвырд хъуыддёгтыл: фёндёг-
ты цал километры ёрцыд цалцёггонд, ног скъолатё ёмё фёлсырон-
акушерон пункттыл: се ‘взарджыты фёндёттё депутаттё куыд ёххёст 
кёнынц ёмё хъуыддагёй куыд архайынц – ёппёт уыдёттыл ёмё ён-
дёр фарстатыл. Республикёйы разамонёджы ныхасмё гёсгё, хицау-
дзинады хорз куыстыл дзурёг сты гёххёттытё нё, фёлё адём кёй 
уынынц, уыцы бёлвырд хъуыддёгтё ёмё хуыздёрырдём ивддзинёдтё 
– сё хёдзёртты кёртыты, уынгты, рынчындётты, ахуыргёнёндётты… 

Фарст: Политикон 
тыхты ‘хсён парти «Иу-
гонд Уёрёсе» иннё-
тёй раздёр райдыдта 
адёмимё комкоммё 
ныхас кёнын, сарёз-
та Адёмон програм-
мё, политикёйы уый 
уыд бынтон ногдзинад. 
Уыцы программё цар-
ды уагъд цёуы ныр 
фондз азы. Йё сёй-
раг хатдзёгтё цавёр 
сты? 
Дзуапп: Программё 

куыд равдыста, афтёмёй 
у цардхъом ёмё хъёу-
гё. Фондзазоны сёй-
раг хатдзёг у, документ 
кёй ссис бирё ахсджиаг 
фарстатён сё алыг кё-
ныны ахсджиаг фёрёз. 
Уыцы фарстатё бёлвырд 
кодтой адём сёхёдёг 
– райдай царды нысани-
уёджы ёмё фёу идео-
логон фарстатёй. Абоны 
бонмё Адёмон програм-
мё аххёссыд царды 17 
къабазыл.
Ис бирё дзурён, 

фёлё ёппёты хуыздёр 
ёвдисён сты нымёц-
тё. Иумёйаг регионалон 
продукты гуырахст фёс-
таг фондз азмё фёфыл-
дёр дыууё хатты – 179 
миллиард сомёй 335 
миллиард соммё. Про-
мышленнон куыстады 
гуырахст фёфылдёр 90 
процентёй – 35,3 милли-
ард сомёй 67,1 миллиард 
соммё. Дыууё хатты фё-
фылдёр цёрёнхёдзёрт-
ты арёзтад – 239,4 мин 
квадратон метрёй 471,3 
мин квадратон метрмё. 
Уымёй уёлдай, арёзт 
ёрцыд, льготёмё гёс-
гё кёй дёттынц, уыцы 
хёдзёртты арёзтад. 
Уыцы хёдзёртты фатер-
тё райстой 775 бинонтё, 
сё фылдёр – бирёсы-
вёллонджын бинонтё 
ёмё бюджетон къабазы 
кусджытё. Нывылгонд 
цёуынц ёхсёнадон 
фёзуёттё ёмё би-
рёфатерон хёдзёртты 
кёртытё – фондз азмё 
се ‘ддаг бакаст бынтон 
аивтой бирёфатерон хё-
дзёртты 500 кёрты ёмё 
275 ёхсёнадон бынаты. 
Ёппёт уыцы ивддзинёд-
тё финансон ёгъдауёй 
бадомдтой иу миллиард 
сомёй фылдёр. Арёзт 
ёмё цалцёггонд ёр-
цыд фёндёгты 470 кило-
метры, 48 хиды ёмё 
дыууё тъунелы. 
Паддзахадон програм-

мётё ёмё национ про-
екты фёлгёты арёзт 
кёнё рацарёзт ёрцыд 
800 объекты, хёрдзтё 
уыдысты 65 миллиард со-
мёй фылдёр. Ахсджиаг 
фарста у транспорт. Адё-
мон программё кёдёй 
кусы, уёдёй ацы бон-
мё ёлхёд ёрцыд дыу-
уё миллиард сомы аргъ 
транспорты 212 иуёджы, 
стёй ма 28 ног трамвайы, 
сё аргъ – 1,7 миллиард 
сомы.
Хорз ёнтыстытё ис 

республикёйы ёхсёна-
дон царды алы къабазы 
дёр. Хъуыддёгтё къу-
хы бафтыдысты, адёмы 
фёндёттё ёмё уынаф-
фётё нымад кёй ёр-
цыдысты ёмё сын аккаг 
аргъгонд кёй ёрцыд, уый 
фёрцы. 
Фарст: Адёмон прог-

раммё у федералон 
ёмвёзады документ. 
Уёдё алы субъектён 

дёр ис йёхи хицён-
дзинёдтё. Цёмёй 
хицён кёны Цёгат 
Ирыстон? Нё респуб-
ликёйы домёнтём 
гёсгё, ахсджиагдё-
рыл нымад цы ёр-
цыд? 
Дзуапп: Цёгат Ирыс-

тонён ис, ёмбал кё-
мён нёй, ахём истори, 
географи ёмё социалон-
экономикон царды арёзт. 
Уымё гёсгё нё хёс 
уыд федералон нысантё 
республикёйы цёрджыты 
домёнтём фёхёстёг-
дёр кёнын. Програм-
мёйы амынд алы хёсыл 
дёр ныхас цыд республи-
кёйы цёрджытимё фем-
бёлдтыты рёстёг. Ёмё 
федералон нысантё сын 
дзуапп куы нё лёвёрд-
той, уёд ём хастам, 
мах чи хъёуы, ахём ив-
ддзинёдтё. Ёппынфёс-
таг рауад, федералон 
практикётё ёмё Цёгат 
Ирыстоны домёнтё чи 
баиу кодта, ахём доку-
мент. 
Ацы ран зёгъын хъё-

уы – федералон документ 
фёхуыздёр кёныны хёс 
нё размё не ‘вёрдтам. 
Фёлё йё «ратёлмац 
кодтам нёхи ёвзагмё». 
Уымё гёсгё хицён цё-
рён бынёттём газ бауа-
дзыны куыст банымадтам 
ахсджиагдёрыл. Ёмё 
адёмы цёрён хёдзёрт-
тём газ бауадзыны соци-
алон программё ёххёст 
кёнынёй хаст ёрцыдыс-
тём хуыздёр дёс реги-
онты ‘хсёнмё – цёрджы-
тимё нём фыст ёрцыд 3 
900 бадзырды. 
Кёнё – ахуырад. Мах 

дих нё кёнём – горёты 
скъола ёви хъёуы скъо-
ла. Ёппёт сывёллётён 
дёр ис ахуыр кёныны 
ёмхуызон бартё ёмё 
гёнёнтё. Скъола цы ран 
ис, уымё каст нё цёуы. 
Фёсвёд ран науёд бёр-
зонд хёхты цы скъолатё 
ис, уым дёр ис нырык-
кондёр нымёцон лабо-
раторитё, интерактивон 
кълёстё ёмё компью-
тертё, Дзёуджыхъёуы 
скъолаты куыд сты, афтё. 
Ивддзинёдтё ёрцыд 

ёнёниздзинад хъахъ-
хъёнынады къабазы 
дёр, уёлдайдёр – фыц-

цаградон къёпхёны. 
Географион ёгдауёй 
йё бынат Цёгат Ирыс-
тонён хуымётёг нёу, 
уымё гёсгё, медицинё 
алы ранмё дёр цёмёй 
фёхёстёдёр уа, уыцы 
хъуыддаг домы сёрма-
гонд ёргом. Уавёр цё-
мёй хуыздёрырдём 
аива, уый тыххёй арёзт 
ёрцыд ног медицинон 
пункттё – арёзт кёнё 
бындурон цалцёггонд 
ёрцыд 27 фелсырон-аку-
шерон пункты ёмё ам-
булаторитё. Рацарёзт 
ёрцыд ёхсёз поликли-
никёйы, 100 процентёй 
сног кодтам медицинон 
ёххуысы автопарк. 
Фарст: Ёвзёрсты-

ты агъоммё «Иугонд 
Уёрёсе» сарёзта ног 
Адёмон программё. 
Республикёйы цёр-
джытёй йём фёхёц-
цё курдиёттё 16 ми-
нёй фылдёр. Цавёр 
сты уыцы курдиёт-
тё ёмё лыггёнинаг 
фарстатё?  
Дзуапп: Партимё цы 

фёндёттё фёхёццё, 
уыдон ис адих кёнён 
дыууё къордыл: цёры-
ны зёрдёмёдзёугё уа-
вёртё ёмё социалон 
инфрастуктурёйё пайда 
кёныны гёнёнтё. Адё-
мы фёндёттё баст сты 
фидёнимё, фёлё гъе 
ныртёккё сё цы хъё-
уы, уыимё. Ёмё уыцы 
хъуыддагмё парти йе 
‘ргом здахдзён. Адё-
мон программё 2021 азы 
арёзт куы цыд, уёд бирё 
курдиёттё уыд скъолатё 
цалцёг кёныны тыххёй. 
Уыцы курдиётты фёс-
тиуёг – республикёйы 
рацарёзт ёрцыд 121 
скъолайы. Фёлё парти 
ацыд дарддёр. Хъуыд-
дёгтё ёрдёгыл нё баз-
задысты, ёмё «Иугонд 
Уёрёсе»-йы хъёппёри-
сёй программёмё хаст 
ёрцыдысты сёвёллётты 
рёвдауёндёттё ёмё 
астёуккаг профессио-
налон ахуырады кусён-
дёттё. Абоны бонмё 
цалцёггонд ёрцыд дёс 
рёвдауёндоны, райдыд-
той цалцёггёнён куыс-
тытё колледжты ёмё 
техникумты. 
Фарст: Адёмон прог-

раммё ёнтыстджыныл 
банымайыны бёрёг-
гёнён цавёр у, дёу-
мё гёсгё?  
Дзуапп: Уыцы бёрёг-

гён у иунёг – алы адёй-
маджы, алы бинонты, алы 
цёрён бынаты царды уа-
вёртё дёр хуыздёр кё-
нын. Программёйы ён-
тыстдзинад проценттёй 
баргё нёу, фёлё цард 
цас фёхуыздёр ис, уы-
мёй. 
Фарст: Фыдыбёс-

тёйён лёггад кёнын 
ирыстойнаг адёмён 
сё туджы ис. Уёдё 

сёрмагонд ёфсёддон 
операцийы архайджы-
тён ёххуыс кёнын 
ныртёккё у фыццаг-
радон хёс. Цавёр сты 
уыцы ёххуысы ма-
дзёлттё Цёгат Ирыс-
тоны, уыимё, партийы 
‘рдыгёй дёр. 
Дзуапп: Нё хъёба-

тыртён ёххуысён ис 
ёртё фёзилёны – ёх-
хуыс кёнын тынг тагъд, 
стёй рёстдзинады ёмё 
нывыл ёмё иудадзыгон 
бындуртыл. Ахём куыст 
ёххёссы, адёймагмё 
мобилизацимё куы фё-
сидтысты, уыцы бонёй 
ёмё, хёдзармё цалын-
мё не ‘рыздёха, уёдмё. 
Уый у нё фыццаградон 
ёмё ахсджиагдёр хёс, 
нё бёстёйы рухс фи-
дёныл абон знагимё чи 
хёцы, уыдоны раз. Цё-
гат Ирыстон алкёддёр 
уыд ёмё уыдзён Уё-
рёсейы ёфсёддон фор-
пост, ёмё мах нё хёс 
кёронмё сёххёст кён-
дзыстём. 
Абоны бонмё нё рес-

публикёйы ис ёфсёд-
донтён ёмё сё би-
нонтён ёххуысы 37 
регионалон хуызы. За-
къонёвёрынадон бынду-
рыл кусынц финансон ёх-
хуысы мадзёлттё: кре-
дит фидынёй рёстёгмё 
суёгъд кёныны гёнён-
тё, зёрдёмёдзёугё-
дёр проценттём гёсгё 
ипотекё исын ёмё ён-
дёртё. 
Цёрёнуаты фарста 

алыг кёндзён хёстонты 
бинонтён хи хёдзёрт-
тё аразыны программё. 
Рады дзы лёууынц 967 
адёймаджы, уыдонёй 
800 сты, чи фёмард, уыцы 
хёстонты бинонтё. Йё 
фёзуат 75 квадратон ме-
трёй 95 квадратон мет-
рмё кёмён у, ахём цёт-
тё хёдзёрттён зёххы 
хайимё иумё йё аргъ у 
4,5 милуан сомы. Респуб-
ликон бюджет ёххуыс 
кёны дыууё милуан со-
мёй фыццаг бафысты 
хуызы, цы ёхца баззайы, 
уый та хъёууон ипоте-
кёйы хуызы 2,5 про-
центмё банк дётты 25 
азмё. Фыццаг ахём 100 
хёдзарён сё бындур-
тё ёвёрд ёрцыдысты. 
2027 азы фёззёгмё 150 
объекты уыдзысты цёт-

тё. 
Ис ахём ёхуысы ма-

дзёлттё дёр – рёвда-
уёндёттём ёмё скъо-
латём фыццаградоны 
хуызы ист цёуынц сёр-
магонд ёфсёддон опе-
рацийы архайджыты сы-
вёллёттё. Хёстонты 
кёстёртён ис уёлдёр 
ахуыргёнёндонмё ба-
цёуыны уёлбартё дёр. 
Ёфсёддонён йёхицён, 
цалынмё сёрмагонд ёф-
сёддон операцийы ар-
хайы, уёдмё йё куысты 
бынат сёфт нё цёуы. 

«Иугонд Уёрёсе»-йы 

‘рдыгёй цёуы комкоммё 
ёххуыс, хъуаг чи ёййа-
фы, хёстоны уыцы би-
нонтён. 
Партийы регионалон 

хайад иудадзыг дёр цёт-
тё кёны ёмё ёрвиты 
гуманитарон ёххуыс, уы-
имё, хёцгё чи кёны, 
канд уыдонён нё, фёлё 
ма Уёрёсейы ног реги-
онтём дёр. Ёдёппёт 
ёрвыст ёрцыд гумани-
тарон ёххуысы 396 тон-
нёйы. 
Нё рох кёны парти, 

хёсты быдырёй са-
быр цардмё чи ёрыз-
дёхт, уыцы ветеран-
ты дёр. Уыдонён 
сёрмагондёй арёзт ёрцыд 
ахуырадон проект «СВОй 
бизнес». Йё фёрцы сёр-
магонд ёфсёддон опе-
рацийы раздёры архай-
джыты ёмё сё бинонты 
ахуыр кёнынц амалхъома-
дон куыст кёныныл. Ацы 
проект царды рауадзыны 
хъуыддаджы нё респуб-
ликё ис раззагдёртимё. 
Фарст: Разёй нём 

чи ёнхъёлмё  кёсы, 
уыцы политикон рёс-
тёгён «Иугонд Уё-
рёсе»-йы регионалон 
хайад цавёр нысантё 
ёвёры? 
Дзуапп: Уыцы растёг 

канд ёвзёрстытём цёт-
тёгёнён рёстёг нёу, 
фёлё у иудадзыгон ахс-
джиаг ёмё ахадгё куыс-
ты рёстёг. Нымёцёй 
фылдёр цы парти у, уы-
мён ёвзёрстыты агъом-
мёйы рёстёг «фынёй» 
кёныны бар нёй. Бёл-
вырд хъуыддёгтыл куы 
дзурём, уёд нё пар-
тийы уёнгтён сё размё 
ёвёрын ахём хёстё: 
экономикон нывылдзинад 
– уый къухы ёфты реги-
оны куыстадон бындурты, 
хъёууонхёдзарады ёмё 
туристон къабёзты пара-
хаты фёрцы; фёсивё-
ды патриотон хъомылад; 
сёрмагонд ёфсёддон 
операцийы архайджытён 
ёппётвёрсыг ёххуыс.
Разёй нём цы ёв-

зёрстытё ёнхъёлмё 
кёсынц, уыдон домынц 
иудзинад, ёмзонд ёмё 
ёмхъару. Ёмё, иу кёй 
стём, уый хъуыддагёй 
хъуамё равдисём.             

Ёрмёг мыхуырмё 
бацёттё кодта

ДЕДЕГКАТЫ Зёлинё   

 Бёрёгбон  

Ирон бёгёныйы кадён...
Ирон адёммё бёгёны хуымётёг нозт нёу. Алы бё-

рёгбонмё дёр ёй сыгъдёгзёрдёйё бацёттё кёнём. 
Сыгдёг задёй конд ирон бёгёныйё кувём Хуыцаумё.
Бёгёны фыцыны сусёг-

дзинёдтё цёмёй ма фе-
рох уой ёмё фёлтёрёй 
фёлтёрмё цёуой, уый 
тыххёй ёрвылаз бёгёны-
фыцён хёдзар «Бавари» 
аразы фестиваль-конкурс 
«Ирон бёгёны».
Фыццаг хатт ёй скодтой 

2010 азы. Цёгат Ирысто-
ны ёппёт районты хуыз-
дёр бёгёныфыцджыти-
мё дзы Хуссар Ирыстоны 
минёвёрттё дёр арха-
йын куы райдыдтой, уёд 
ёппётадёмон ссис. Йё 
арёнтё уёрёхдёр, йё 

архайджыты нымёц фыл-
дёр кёны азёй-азмё. 
Се ‘ппётён дёр свёййы 
стыр бёрёгбон – адёмон 
хъёзтытимё, ёрмдёсны-
ты куыстыты равдыстимё, 
зард ёмё кафтимё. Йё 
кёронбёттён хай ацёуы 
бинонты фёлладуадзён 
парк «Альпинайы».
Бёркадкъух ёфсинтё 

бацёттё кёнынц ирон 
хёринёгтё, фынджы фи-
дауц вёййы сау бёгё-
ныйы къус. Нёртон, рё-
сугъд бёрёгбон та ёрцыд 
Ирыстоныл. Ёрбацёуёг 
адёмы дисы ёфтыдтой 
ёрмдёсныты куыстыты 
равдыст – хиконд куклатё 
ирон уёлёдарёсы, хъё-
дёй конд мигёнёнтё, ны-
мётын дзаумёттё, цыл-
лё кёлмёрзёнтё ёмё 
ёндёртё, ёдёппётёй 
60 адёймаджы бёрц сё 
куыстытё равёрдтой рав-
дысты. Ерысты архайджы-
тён, ёппёт уазджытён 
зёрдиаг арфё ракодта 

бёгёныфыцён хёдзар 
«Бавари»-йы генералон 
директор Битарты Зе-
лимхан. 

– Абон нём цы бирё 
уазджытё ёрбацыд, уыдо-
ны фенд мын ёхсызгон у. 
Уёлдай бузныг зёгъын нё 
бёгёныфыцджытён, нё 
рёдау  ёфсинтён. Дард 
рёттёй, суанг фёсарён-
тёй  нём нё хотё, нё 
ёфсымёртё ссыдысты, 
ёмё сын арфё кёнын. 
Ирёй дард цёргёйё уё 
ирон ёгъдау кёй нё рох 
кёнут, уый тыххёй уын 

бузныг, – загъта Битары-
фырт.
Ацы аз цы ногдзиндтё 

бахастой фестивалмё, уы-
донёй иу – «Бёгёныйы 
гимн». Адёмы размё йё 
рахастой нё республи-
кёйы адёмон артисткё 
Хадыхъаты Аллё ёмё 
зарёггёнёг Хъёцмёз-
ты Владимир. Ирон ёгъ-
даумё гёсгё, хистёртё 
скуывтой ёртё чъирийы.  
Сценёйыл иу иннёйы 

фёстё кёрёдзийы ивтой 
кафджытё, зарёггён-
джытё, алы районты ми-
нёвёрттё. Уыцы рёстёг 
жюрийы уёнгтё ахуыстой 
хуыздёр, хёрзаддёр, 
зёрдёмёдзёугёдёр 
бёгёны. Ёвзёрстой уё-
лахиздзауты. Жюрийы хи-
цён къорд та бёрёг код-
та, бёгёныфыцджытёй 
бёркадджындёр фынг чи 
бацёттё кодта, уый.
Адём тыхджын къух-

ёмдзёгъд кодтой конкур-
сы архайджытё – Гутна-

ты Зёлина Есентукийё, 
Лохты Аллё Краснода-
рёй, Хуытьинаты Ири-
нё Казахстанёй, Остъа-
ты Зауыр Испанийё, 
Ёлбегаты Гюшра Тур-
кёй, Цопанаты Рим-
мё Канадёйё, Чочиты 
Фатимё Екатеринбур-
гёй. Цёгат Ирыстоны 
минёвёрттё: Хады-
хъаты Зарё Дзёу-
джыхъёуёй, Мёздёджы 
районёй Хуыгаты Ленё, 
Ёрёфы районёй Гег-
киты Светё, Ёрыдоны 
районёй Тебиаты Га-
линё, Дыгуры райо-
нёй Ёрсёгаты Ленё, 
Горётгёрон районёй 

Букылты Аллё, Ра-
хизфарсы районёй Дзи-
уаты Оксанё, Алагиры 
районёй Плиты Неля 
ёмё Кировы районёй 
Болётаты Фатимёйён.
Ёппёт архайджытён 

дёр радтой кады диплом-
тё ёмё зёрдылдарён 
лёвёрттё .
Уёлдай арфётё ёмё 

къухёмдзёгъд уёлахиз-
дзаутён.

2026 азы хуыздёр бё-
гёныфыцёгыл банымад-
той Тебиаты Галинёйы 
Ёрыдоны районы Рас-
светы хъёуёй. Дыккаг 
бынат бацахста Хуытъина-
ты Иринё Казахстанёй, 
Ёрёфы районы минёвар 
Гегкиты Светланёйён та 
радтой ёртыккаг бынат. 
Уёлахиздзаутён радтой 
арфёйы фыстёджытё 
ёмё ёхцайы премитё.
Нё иннё фембёлдмё 

«Ирон бёгёны-2027»-ы!
                                    

ГУГКАТЫ Жаннё

 Хъомылад 

Скъоладзаутён 
ахуыртё

Росгвардийы   10 азы ёмё барадхъахъхъёнына-
ды ёфсёдты равзёрды  215 азы юбилейон бон-
ты фёдыл  Цёгат Ирыстоны цёуынц патриотон 
хъомыладимё баст мадзёлттё. 

Ёнёхъён сёрд ёфсёд-
донтё ёмё Росгвардийы 
службёгёнджытё кани-
култы рёстёг сывёллёт-
тён арёзтой патриотон, 
спортивон ёмё рухстауён 
мадзёлттё.
Уёлдай цёстдард цыдис 

рёзгё фёлтёры ёнёниз 
цардыуагмё, Фыдыбёстё 
уарзын,  спортмё ёмё 
нацгвардийы рёнхъыты 
службё кёнынмё сём  
цымыдисдзинад сёвзё-
рын кёныны фарстатём.
Ёппёты егъаудёр фем-

бёлдтытё сын уыдис 
сёрдыгон лагерты. Сы-
вёллёттимё ныхас код-
той армрестлингы, къух-
хёст, самбо ёмё спорты 
хуызты ёндёр кусджытё. 
Ёрыгон фёлтёрён арёзт 

цыдысты райсомы физза-
рядкётё, ёвдыстой сын 
спортивон хъёбысхёст 
ёмё ерыстё, сёхи фёл-
тёрддзинады тыххёй сын 
дзырдтой. Ёвзонг архай-
джытё канд сёхи тыхтё 
нё бавзёрстой, фёлё 
ма ног зонындзинёдтё 
дёр райстой, базонгё 
сты спецназы минёвёрт-
тимё. Нё республикёйы 
Росгвардийы регионалон 
Управленийы кусджытё 
та ёхсардзинады урок са-
рёзтой, армдариуёг цы 
кълёстыл кёнынц, уыдо-
нён – Ёрхонкёйы, Со-
ветон Цёдисы Хъайтар П. 
Масленниковы ёмё, ёф-
сёддон хёстё ёххёст-
гёнгёйё хъёбатырёй 
чи фёмард, Росгвардийы  

уыцы офицер И. Бонда-
ревы нёмттё цы кадетон 
къёстё хёссынц 1-ём 
скъолайы уыцы ахуыр-
дзаутён.

Афицертё скъола-
дзауты базонгё кодтой 
ведомствёйы архайды 
историимё ёмё сын би-
ноныг радзырдтой регио-
ны барадхъахъхъёнынады  
сёйраг хёсты тыххёй.  
Уёлдай цымыдисдзинад 
ёвзонгтём сёвзёрд, 
Росгвардийы  уёлдёр 
ахуыргёнёндёттём ба-
цёуыны фёдыл. Уый 
тыххёй фёсивёдён ра-
дзырдтой бёрёг бёлвырд 
хабёрттё. 

УФ-йы Нацгвардийы 
ёфсёдты федералон 

службёйы 
цёгатирыстойнаг 

Управленийы 
пресс-службё

 Рохён ёвгъау нёмттё  

Йё уды фарн – фидёнён
Гуыцмёзты Алешы райгуырдыл сёххёст 75 азы

Ацы аз ыл хъуамё сёххёст уыдаид 
75 азы, 35 азы ма куы рацардаид, уёд, 
фёлё цёргёбонтём цыппораздзыдёй 
баззади. Ёвёдза, мах хуызён чысыл-
нымёц адёмён Алешы хуызён фыс-
джытё стыр хёзна сты. Йё мёлётёй 
канд нё литературёйыл не 'рцыди 
стыр зиан, фёлё ёппёт адёмыл дёр. 
Ахём курдиатджын прозаикён нё 
бантыст рацёрын. Цыбыр рёстёгмё 
йе сфёлдыстадёй кады мёсыг самад-
та йёхицён ёмё Уёлахизы сёрвёл-
тау ратта йё цард.
Ахём стыр фыссёгён йё цыбыр цар-

ды цас бантысти, цы бынтё нын ныу-
уагъта, ууыл уыд сё ныхас, ёрёджы йын 
горёты сёйраг библиотекёйы цы мысён 
изёр уыди, уым. Архайдтой дзы сфёл-
дыстадон интеллигенцийы минёвёрттё, 
ёхсёнадон архайджытё, скъоладзаутё… 
Юбилейон изёр байгом кодта ёмё фыс-
сёджы цард ёмё сфёлдыстадыл цыбы-
рёй ёрдзырдта библиотекёйы хайады 
хицау Дзугаты-Мурасты Риммё: «Гуыц-
мёзты Алеш райгуырди 1951 азы Цхинва-
лы районы Гуыцмёзты хъёуы. Скъолайы 
фёстё каст фёци Мёскуыйы Горькийы 
номыл литературон институт. Куыста жур-
нал «Фидиуёг»-ы хайады редакторёй, 
фёстёдёр — бёрнон нымёрдарёй. 
Курдиатджын фыссёг 1992 азы цыппор- 
аздзыдёй фёмард знаджы нёмыгёй, 
фёлё йё фёстё ныууагъта, ирон прозё 
абон хъёздыг кёмёй у, ахём диссаджы 
сфёлдыстадон бынтё».

Фыссёджы тыххёй сё хъуыдытё 
радзырдтой зынгё поэт, прозаик Дзасох-
ты Музафер, Фысджыты цёдисы сёр-
дары хёдивёг Цомартаты Изётбег, 
ирон литературёйы музейы наукон кусёг 
Цыхуырбаты Сергей. Сергей йё мыси-
нёгты куыд дзырдта, афтёмёй кёддёр 
Алешы бафарста, цёуылнёуал исты фыс-
сыс, зёгъгё. Уый фёстаг ёртё азы ни-
цыуал фыста. Уый йын дзуапп куыд ратта, 
афтёмёй та фыссын райдайдзён, зна-
гёй куы фервёзой ёмё сабырдзинад 
куы ралёууа, уёд. Фёлё уый йё къухы 
нал бафтыд. Цыхуырбайы-фырт ма бакаст 
йёхи фыст ёмдзёвгё Алешыл. Йёхи 
фыст ёмдзёвгётё ма бакаст поэт Ха-
дыхъаты Фатимё дёр. Йё хёлёрттёй 
иу, поэт Къадзаты Станиславён ёр-
бацёуын йё къухы нё бафтыд, фёлё 
ёрбарвыста аудиохъусынгёнинаг. Уым 

бёлвырдёй радзырдта Алешимё сё хё-
лардзинады тыххёй, куы фёмард ёмё 
йын Цхинвалмё йё зианмё вертолетыл 
куы атахтысты, уёд ём цы ёнкъарёнтё 
равзёрд, уыцы зёрдёрыстёй йё зынд-
гонд ёмдзёвгёйы рёнхъытё «Цы ма ис 
Чъребайё Цхинвалы» куыд равзёрдысты 
ёмё афтё дарддёр.
Журнал «Мах дуг»-ы сёйраг редактор 

Хетёгкаты Оксанё ранымадта, Алешы 
юбилейы бонмё журналмё цавёр ёр-
мёджытё бацёттё кодтой, куыд сыл 
куыстой, уыдёттё ёмё йын бёлвырд-

дёр ёрлёууыд йё радзырд «Бёхы уаргъ 
ёмё чысыл лёппу»-йыл. Стёй Оксанё 
радзырдта Ходы Камалы мысинёгтё 
Алешы тыххёй: «Иухатт редакцийы тыргъ-
мё рахызтён тамако дымынмё. Уёд ма 
редакци Сабырдзинады проспекты уыди. 
Кёсын ёмё къёвдамё иу лёппу лёу-
уы, йё къухы цавёрдёр тыхтон. Ёнё-
зонгёмё цы хъуамё сдзырдтаин. Сахаты 
фёстё та рахызтён, ёмё та уыцы лёп-
пу уым лёууы. Уёд нал фёлёууыдтён 
ёмё йё афарстон, зёгъын, искёмё ён-
хъёлмё кёсыс? Уый ноджы ныфсёрмы-
тё. Куыд рабёрёг, афтёмёй уый уыди 
Гуыцмёзты Алеш. Кёд ын уёдмё йе 
сфёлдыстадимё зонгё уыдтён, уёддёр 
ёй лёгёй-лёгмё нё зыдтон. Ныртёккё 
иу рёнхъ чи ныффыссы, уый дёр йёхи 
стыр фыссёг фенхъёлы, уый та, ахём 
курдиатджын уёвгёйё, ёфсёрмы код-

та йё къухфыст редакцимё ёрбахёссы-
нёй. Ахём уёздан ёмё фырнымд уыди».
Алешы цард ёмё сфёлдыстадыл дис-

саджы равдыст сарёзта библиотекёйы 
хайады хицау Сохъуырты Индирё. Биб-
лиотекёйы ёвёрд экраныл ём зёрдиа-
гёй бакастысты изёры архайджытё. 
Бирё сфёлдисын йё къухы нё бафтыд 

Алешён, гуырдзиаг фыдгёнджытё йын 
йё уд аскъуыдтой, фёлё кёй ныффыс-
та, уыдонён ёмбал нёй. Чиныгкёсёг 
сын уайтагъд рахаты сё арф хъуыды, сё 
фарн. Ёз ын абон мё цыбыр уацы йе 

сфёлдыстад не 'взардзынён, фёлё ёр-
мёст йё роман «Дё уды фарн» ёмё йё 
радзырд «Урс фынтё» ёз ницавёр уац-
мыстимё абарин. Ёркёсём-ма йын йё 
«Урс фынтёй» цы скъуыддзаг ёрхёссон, 
уыцы базырджын ныхёстём: 

«Е, Местъа, ёцёгёлон лёджы дё зёх-
мё куы 'рбауадзай, уёд ын фёстагмё 
йёхи хицау скёны. Дёлё Къёдзхуымты 
Гуыбылёйттёй дарддёр чи царди? Уый 
фёстё дзы сё хёрёфырт Чакианиты 
ёрцёрын бауагътой. Ёмё ма дзы ныр 
Гуыбылёйтты мыггагён исты ис? Чакиа-
ниты баци. 

 — Уый раст зёгъыс. Ёцёгёлоны дё 
зёххы тёфтыл ма хъуамё ауадзай. Цард 
зёххёй у, ёмё дын дё зёххы гёппёлён 
исчи куы схицау уа, уёд ём дё фырттё 
та ёххуырсты цёудзысты». 
Хуыздёр зёгъён нёй.

Уыдонёй дарддёр ма фыссёджы 
сисы бынёй бирё хорз уацмыстё рацы-
ди, зыны сыл стыр курдиаты ёрмдзёф: 
«Бёхы уаргъ ёмё чысыл лёппу», «Райст-
бавёрд зёгъинёгтё», «Азарут иронау, 
лёппутё», «Кёстёр лёппуйы аргъау», 
«Царды зыд» ёмё ёндёртё. Ахём уац-
мыстён нёй мёлёт, семё цёрдзён сё 
авторы ном дёр.
Алешён дёр Хуссар Ирыстоны нёуё-

дзём азты хъаймёты бирётау уыд йёхи 
ёдасдёр ранмё айсён, фёлё йё йё 
сёрмё нё бахаста. «Мё риуы ёмбёрц 
уёддёр бахъахъхъёндзынён Ирыс-

тоны», — уыд-иу йё ныхас, ёмё йын йё 
зёрдё милмё систой, горёт хъахъхъён-
гёйё, фёмард.
Стыр бузныг зёгъын хъёуы Мурасты 

Риммё ёмё библиотекёйы коллекти-
вён, фыссёджы ном сёнусон кёныныл 
зёрдиагёй кёй бацархайдтой, уый тых-
хёй. Фёлё стыр хъыгаг у, хёрзчысыл 
адём кёй ёрбацыд, уый. Алешы хуызён 
фыссёг цы адёммё уа, уыдон ын йё но-
мён дёр хъуамё табу кёной. Нёхёдёг 
нё хуыздёртён аргъ куы нё кёнём, уёд 
ёндёр искёй цёмён хъёуём? Кём уы-
дысты, йё номёй йын ард чи хордта, йё 
уыцы хёлёрттёй ма чи ис, уыдон? Кём 
уыдысты йё бинонтё, хёстёг, къабёз-
тё? Фёрстытё бирё, дзуапп — нёй. Аф-
тид залмё кёсгёйё, зёрдё скъуыдтё 
кодта…

ДЖУСОЙТЫ Нинё

 Поэзи  
АБАЙТЫ Эдуард

Фыды бынтё
Нё фыды зёхх куы фёвёййы уёййаг,
Нё кёстёртё уёд – хауёггаг, уёууаг!..
Рыг дёр ма дзы куы баззайы, фёнык дёр,
Фёстёмё та уёд сёндидзы фёрныгён.

Уё фыды бынтё ма акёнут уёй,
Ёрмёст ёхцатёй схъёздыггёнён нёй!
Нё фыды бынтё махён сты бёркад дёр,
Бынахадгё, сёрёй исгё мыггагмё!..

***
Дыдынбындз – мыдыбындз?
Ёввонгхор дыдын!
Мыд дёр уый цёттёйё
Куы уарзы хёрын!..

Ёмхалдих сты? Уаих,
Куыд кёныс хёццё,
Йё фёллой ёвёллай
Кёмён нёу ёцёг!

Дыдынтё – гуыбынтё
Ис адёмы ’хсён
Хёрынц сё, зынынц та
Раст уыдон хуызён...

***
Нал ис цыммё бавнёлд,
Тон ёй уырзтёй хъавгё.
Кёд нё, уёд та – уигъгё,
Ёмё зёххёй – уидзгё!..

Къогъо хурёй бамбёхст
Цымы аууон. Ма тёрс!..
Зонгуытё ёруадзын
Хъёуы, кёд цым уарзын...

***
Де знаг дын  лёггад
Бакёнёд, лёггаг!
Ма йын у фёдзёл,
Афтёмёй фёцёр!..

***
Сау зымёгон булкъён
Сгарын йё бын букъёй.
Не скодта уый бын,
Сёр ёй кёны бын!..

***
Кёндзысты дын абон кад, зон,
Адём,
Дёхицён куыд кад кодтай знон,
Афтё...

***
Бирёгъ дёр уымён у бирёгъ, ай-гъай,
Ёмё нё аппары бирёгъы хай...

***
Нё ауадтё цардён йё рёзты
Ёмё цард ацыд дё фёрсты...

***
Дёхи куыстёй куы нё скёнай фёллой,
Уёд искёй сойё никуы уыдис сой...

***
Мё урс сёрёй нё фефсёрмы ис саудзёсгом...
Уёд ахём амонд, уый куыд хёра сау фёсмон!..

***
Сынкъён йё уёлё цы у цъутхал,
Цы ма у чъирийы сёр цъупп та?!

***
Хохсёрёй дём алцыдёр фёзыны,
Алцы та уынём ёрмёст йё быны,
Ёмё ма дёлёмё дёр ёрхиз,
Хох кём вёййы, адаг уым, ёрх ис!..

ГЁБУАТЫ Галинё

Турчы ирёттён
Афтё рауадис нё хъысмёт, 
Паддзахы фёндёй ёрцыд:
Аланты байзёддаг Ирёй
Туркмё цардагур фёлыгъд.

Армыдзаг – мё ирон адём,
Ноджы ма ныддихтё стём.
О, Хуыцау, ёрбангом нё кён,
Иудзинадёй баст куыд уём!

Райсут арфё Иры зёххёй, 
Уым нё фыдёлты гёнах!
Уадз ирон фёндыры зёлтё
Уырдём аскъёфой сымах.

О, мё зынаргъ, ме ’мтуг адём,
Мин азты цёрут фёрнёй!
Нёй Фыдыбёстёйё хицён,
Ирён ферохгёнён нёй!

 Мёргътё ирон адёмон сфёлдыстады  

           Дыгоппон
ДЫГОППОН — ирон таурёгъмё гёсгё Дыгоппон раздёр уыд авд ёфсымё-

ры иунёг хо — саби чызг. Буцёй, зёрдёхъёлдзёг, уёнгрог ёмё рёвдыдёй 
рёзыд. Фёлё йын цёрын бирё нё бантыст. Иу ёнамонд бон кёрты хъазгё-
хъазын фёкалд, йё сёр дуры тигъмё бахаста, маргъау йё тыбыртё ацагъта 
ёмё йё уд систа. Мад, фыд ёмё йё авд ёфсымёрыл цы фыд ёрцыд, уый уёз 
ёвиппайды нё бамбёрстой, стёй йё сё удтёй, сё зёрдётёй куы банкъард-
той, уёд сёхи марынмё ёрцыдысты, зёхх сын нё урёдта сё хъыг. 

Фыдохы бон сё «хуры тыныл» уёлмёр-
ды сыджыт ныккалой, уый сё бон нё 
уыд, ёмё сё кёуын, сё еу-додой, ма-
рой арвы кёрёттём хъуыст. Сыхъуыст 
уёларвмё Хуыцаумё дёр, сфёлмёцыд 
сё дзыназынёй ёмё Уастырджийы рар-
выста: ныццу ёмё ма базон, куыд сын 
фёрог кёнём сё рис. Уастырджи ёр-
тахт зёхмё, уавёр федта ёмё Хуыцауы 
раз балёууыд. Загъта йын: «Зонын ёй, 
дё ёвастёй дунейыл ницы цёуы, фёлё 
ёгёрон у сё хъыг, сё уарзон адёйма-
джы буар сыджыты бын фёкёной, уый 
ныфс ёмё хъару сём нёй. 
Исты ёрхъуыды кён, дё хорзёхёй». 

Уастырджийы лёгъстё ныхас бахъардта 
Хуыцаумё, ёмё авд ёфсымёры иунёг 
хойы уд фестын кодта маргъ. Уёлмёр-
ды мёрддзыгой адёмты раз йё табё-
тёй стахт. Адёмы сёрмё цалдёр зылды 
ёркодта ёмё йё коцора фёпёлёхсар-
гёнгё атахт. Маргъ та ахём Дыгоппон, 
рёсугъд маргъ, ёмё ёрдзы рёсугъд 
хуызтё ёрёмбырд кодта йё систыл.

Мёрддзыгой ёмырёй, сабырёй аз-
зад, стёй кёйдёр ныхас райхъуыст: 
«Уый йё уд у, маргъ фестад ёмё атахт». 
Адём сё ёгуыппёгёй феуёгъд сты, сё 
рис фёрогдёр ёмё, ныхас кёцёй рай-
хъуыст, уый алчидёр йёхимидёг агуыр-
дта. Чызджы баныгёдтой.  Ёмё уыцы 
бонёй фёстёмё баззад ахём хъуыды: 
рёзгё чызг куы амёлы, уёд йё уд фе-
сты тёхгё маргъ дыгоппон. Уалдзёджы-
иу мёргътё дард бёстёй тёхын куы 
райдыдтой, уёд-иу ахём зианджын би-
нонтё ёнхъёлмё кастысты сё мард 
чызджы уды фёзындмё. Хёдзармё ёв-
вахс къалиуыл-иу дыгоппон куы абадт, 
уёд-иу ныййарёджы хъарёг дардмё 
хъуыст, мёнё нём нё зынгхуыст чызг 
дыгоппоны хуызы ёртахт, зёгъгё.

ЦГЪОЙТЫ Хазбийы 
чиныг «Ирон мифологи ёмё 
цардыуаджы дзырдуат»-ёй

Металлоизделия: 
ворота, двери, 

навесы из лексана, 
металлоконструкции 
любой сложности.

Тел.: 
8-928-928-88-24.

Профессиональная обрезка 
плодовых культур.

Научно обоснованные консультации 
по подкормке

растений конским перегноем.
Тел.: 

8-928-856-90-89; 
8-928-856-90-83 (Руслан). 

Обслуживание 
колонок и котлов.

Тел.: 
8-961-821-90-88.

 Спортивон фидиуёг 

Номыры радхёссёг редактор — Дедегкаты Зёлинё.
 Дизайн: 1-аг фарсён —  Рубайты Нелли; 
 2-аг фарсён — Гуыцмёзты Зёринё;   
 3-аг ёмё 4-ём фёрстён — Халиты Изё.
 Корректортё: 1-аг фарсён  — Гаглойты Наташё; 
         2-аг фарсён — Саутёты Тамилё;
                     3-аг фарсён — Дзоцъиты Тамарё;
         4-ём фарсён – Кёлухты Фатимё.

Выполняем 
ремонтные 
работы: 

шпаклевка, обои, 
карнизы, откосы, 
покраска, ламинат.

Тел.: 
8-989-039-78-89 

(Казбек).

Для повышения 
плодородия почвы 
продаем лучшее 
органическое 

удобрение – конский 
перегной в мешках. 

Доставка. 
Тел.: 

8-928-856-90-89; 
8-928-856-90-83

(Руслан).

Оказываю услуги электрика качественно, 
надежно.

Все виды работ с гарантией. 
Выезд и консультация бесплатно.

Тел.: 
8-918-702-00-82 (Казбек).

Уёззау атлетикё

Ёнтыстджын рауад 
сё архайд

Мёскуыйы Cамбойё цёттё-
гёнён центры 10-13 сентябры 
уёззау атлетикёйё цыдысты 
Уёрёсейы чемпионаты ерыстё 
нёлгоймёгтё ёмё сылгоймёг-
ты ‘хсён. 
Нё бёстёйы чемпионы ном рам-

булыныл цы 210 спортсмены ерыс 
кодтой, уыдоны ‘хсён уыдысты 
ирыстойнаг штангисттё дёр. 
Сылгоймёгты ерысты чызджытё 
уыдысты тыхджындёрты ‘хсён. 
69 кг онг уёзы Уёрёсейы 
сгуыхт тренер Золойты Хъазыбеджы 
хъомылгёнинаг Гусалты Зёринё 
ёнёкъуыхцыйё систа, фёуёлахиз 
уёвынмё йё цас хъуыди, уый бёрц 
уёззёгтё ёмё ссис Уёрёсейы 
чемпион. Зёринё дыууё хуызы 
систа 227 кг (103+124). Йё фёстё 
2-аг бынат бацахсёг Анастасия Лок-
тионова (Владимиры  облёст) дыу-
уё хуызы систа 218 кг (100+118), 
3-аг бынат бацахсёг Ксения Бара-
кина (Краснодары край) та равдыста 
217 кг (100+117).
Нё чызджытёй дыккаг сыгъзё-

рин майдан рамбылдта Соттиты 
Янё. 86 кг онг ерысгёнгёйё, Уё-
рёсейы чемпион суёвынмё дыу-
уё хуызы систа 223 кг (100+123). 
Янё йе ‘хсёз штангёмё рацёу-
ёнтёй спайда кодта ёрмёстдёр 
дыууёйё. Фёйнё иу хатты рацыд 
уыцы иу ист скёнын ёмё риуёй 
сысхойынмё. Йё ныхмёлёуджытё 
спайда кодтой се ‘ппёт гёнёнтёй 
дёр, фёлё Янёйы сист уёзтёй 
фылдёр равдисын сё къухы нё 
бафтыд. Йё фёстё 2-аг бынат ба-
цахсёг София Вразова (Мёскуы) 
дыууё хуызы равдыста 218 кг (97+ 
121). Ёртыккаг сыгъзёрин хёр-
зиуёг рамбулынмё хёстёг уыд 
Теблойты Данё дёр. 86 кг уёзы 

Данё ерысты фыццаг хуызёй уыцы 
иу ист 108 кг куы скодта, уёд йё 
фёстё цёуёг Лидия Пасхинайён 
та бантыст 95 кг сисын. 
Дыккаг хуызы Данё йё риуёй си-

сынмё цы уёзмё рацыд 115 кг, уый 
йын фаг уыди 1-аг бынат рамбулы-
нён. Ацы уёзимё штангё фыццаг 
ист куы кодта, уёд чысыл фёрёдыд 
ёмё йё бахъуыд ногёй бафёлва-
рын. Дыккаг хатт рацёугёйё, кёд 
йё сёрмё штангё систа, уёддёр 
та йын ёй тёрхонгёнджытё нё ба-
нымадтой. Данё штангё систа йё 
ёртыккаг рацыды, фёлё та тёр-
хонгёнджытё цыдёр ёфсон ссард-
той ёмё афтёмёй Данё ёнё 
хёрзиуёгёй баззад. Ерыстём чи 
каст, уыдонёй бирётё разы не сты 
тёрхонгёнджытимё.
Ёнтыстджын рауад ирыстойнаг 

нёлгоймаг – штангистты архайд 
дёр. 110 кг онг уёзы Золойты Хъа-
зыбеджы хъомылгёнинаг Теблойты 
Сёрмёт дыууё хуызы равдыста 396 
кг (178+ 218) ёмё ссис Уёрёсейы 
чемпион. Йё фёстё 2-аг бынат ба-
цахсёг Хасмагомед Балаев (Кёсёг-
Балхъары Республикё) систа 388 кг 
(170+218), сё фёстё 3-аг бынат 
бацахсёг Павел Грудинин та систа 
370 кг (170+200).
Ёнтыстджын рауад нё уёззау 

уёзы (110 +кг) уёвёг нёлгоймёг-
ты архайд дёр. Ирон штангисттён 
бантыст 1-аг ёмё 2-аг бынёттё 
бацахсын. Уёрёсейы чемпионы 
ном уёззау уёзы рамбылдта Мер-
денты Арсен (йё тренер, йё фыд 
Мерденты Уырызмёг). Арсен дыууё 
хуызы равдыста 398 кг (177+ 221). 
Йё баййафынмё ёппёты хёстёг-
дёр уыд нё зындгонд штангист, 
Уёрёсейы раздёры чемпион Нани-
ты Тимур (йё тренертё Наниты Рус-
лан ёмё Алан). Тимур дыууё хуызы 
систа 396 кг (180+ 215). Нё уёззау 
атлетикёйы скъолайы хъомылгёни-
нёгты архайд хорз ёнтыстыл баны-
мадта РЦИ-Аланийы уёззау атле-
тикёйы иугонд командёйы хистёр 
тренер Дзбойты Петр: «Нё уарзон 
спорты хуызтёй иу у уёззау атлети-
кё ёмё, ацы Олимпиаг спорты хуы-
зёй Уёрёсейы чемпионаты цыппар 
сызгъёрин ёмё иу ёвзист май-
дан кёй рамбылдтам, уый дзурёг 
у не скъолайы раст куыстыл. Стыр 
арфёйы аккаг сты, куыд нё спорт-
сментё, афтё сё хъомылгёнёг 
тренертё ёмё ныййарджытё дёр. 
Тынг нё фёнды нё ирыстойнаг ат-
леттё дунеон чемпионатты ёмё 
суанг Олимпиаг хъёзтыты Таймаз-
ты Тимуры куыд бафёзмыной ёмё 
уыцы бёрзёндтём куыд схизой». 
Ныр нё фёуёлахизуёвёг атлет-

тё сёхи цёттё кёндзысты дунеон 
ерыстём. Нё зёрдё сын зёгъы ног 
ёмё стырдёр ёнтыстдзинёдтё. 

 Ахуырад  

Ныййарджыты 
хъёппёристё

7 сентябры Мёскуыйы  Национ центр «Россия»-
йы байгом ныййарджыты комитетты Ёппётуёрё-
сеон дыккаг съезд. Уым баиу сты нё бёстёйы 89 
регионёй  ныййарджыты ёмёхсёнады 600 минёва-
ры. Уыдысты дзы Абхазы Республикё ёмё Хуссар 
Ирыстонёй дёр. Съезды ёппёты бёрзонддёр бё-
рёггёнёны аккаг скодтой Цёгат Ирыстоны ныййарёг 
ЦЫХУЫРБАТЫ Марияйы. Уый у Ёрыдоны районы 
Нартыхъёуы скъолайы командёйы раззагдёр ныййа-
рёг. 

Марияйён хёрзиуёг рат-
той, фёсивёд ёмё сы-
вёллётты хъомылады  ён-
тыстджын хъёппёристё 
кёй ёххёст кёны, уый 
тыххёй.  Фарон ацы скъо-
лайы командё ныййарджы-
ты ёмёхсёнёдты  конкур-
сы   уёлахиздзау сси  ёмё 
ёнтыстджынёй архайдта 
проект  «Окно в прошлое 
и будущее»-йы.  Скъола-
йён ёххуысты фёрцы дзы 
ёвёджиауы архивон гёх-
хёттытё ёмё интерактивон 
стендты бындурыл сёвзёрд 
музей.  Проект канд экспо-
наттё хъахъхъёныны бынат 
не сси, фёлё  сывёллёт-
тё сё ныййарджытимё сё 
райгуырён бёстёйы исто-
ри ёмё сё фыдёлты ха-
бёрттимё кём зонгё кё-
нынц, ахём бынат. 

«Мё зёрдёмё цёуы, ацы 
проект бёлвырд ныййар-

джыты хъёппёрис кёй уыд. 
Ныййарджытё скъолаимё 
ёмгуыст куы кёной, бё-
рёг  фёндтыл бёрнондзи-
над куы хёссой, уёд, фыц-
цаджыдёр, ёнтыстджын 
бёрёггёнён сывёллёт-
тё райсынц.  Цыхуырбаты 
Марияйы  фёлтёрддзинад  
ёмё йё командёйы абон 
зонынц федералон ёмвё-
задыл.  Арфё кёнын Мария 
ёмё Нартыхъёуы скъола-
йён. Ахём хъёппёристё 
ма нын иу хатт ёвдисынц, 
куыд бирё хорздзинёдтё 
саразён ис  ныййарджы-
тё ёмё скъолайён иумё 
ёмархайды руаджы, уый», 
– загъта РЦИ-Аланийы ахуы-
рад ёмё наукёйы министр 
Алыбегты Эллё.
Цыхуырбаты Марияйы  

фёлтёрддзинад ёмё 
йё командё сси фёзми-
наг, ныййарджыты хъёп-

пёристёй ахуырады сис-
темёйы куыд пайда кё-
нён  ис, сё архайд   
рухстауён куысты иу 
егъау хай куыд свёййы,  
уыцы фарстаты.  Ахём ён-
тыстдзинадимё базонгё 
сты Хуссар Ирыстоны ный-
йарджыты ёмёхсёнады 
делегацийы минёвёрттё 
дёр  9 сентябры   Цёгат 
Ирыстоны. 

«Махён ацы хёрзиуёджы 
нысан у иу хатт ма сбёл-
вырд кёнын, ныййарджытё 
ёмё скъола сывёллёт-
ты цард хуыздёрырдём 
куыд ивынц, уымён.  Хуы-
мётёджы грант нё рам-
былдтам, фёлё сывёл-
лёттимё иумё сарёзтам, 
истори кём ёрёгас вёй-
йы, ахём нырыккон тыгъ-
дад. Вазыгджын хъуыддаг у 
нё фёлтёрддзинад  иннё 
ныййарджытён дёр  равди-
сын. Тёрсгё ма кёнут уё 
фёндтёй, уё хъёппёрис-
тё ёмё  проекттё ‘вдисы-
нёй.  Ёхсёнад «Знание»-
йы фёрцы цыфёнды проект 
дёр царды рауадзён ис. 
Уымён Нартыхъёуы скъо-
лайы музей ёвдисён», – 
загъта Цыхуырбаты Мария. 

Мария ТЕПЛИНСКАЯ

Футбол

Нё та бакаст пурти сё коммё
Дзёуджыхъёуы  ФК «Алани» 12 сентяб-
ры Уёрёсейы дыккаг къорды футболон 
чемпионаты, дивизион «Сыгъзёрин»-ы 
акодта йё радон, 9-ём туры фембёлд 
уазёгуаты Новосибирскы командё 
«Сибирь»-имё. 

«Алани»-йы рёнхъыты  
ацы фембёлды уыдысты: 
№1 – Биазырты Давид, 14 
– Анзор Амиралиев (50’ – 
Артур Кусков), №19 – Бу-
таты Аллон, №30 – Саулох-
ты Давид, №8 – Хуыгаты 
Алан, №9 – Артем Закиров, 
№75 – Огъуаты Сёрмёт, 
№76 – Кёркуысты Геор-
ги, №21 – Кодзырты Ар-
тур (65’ – Кобесты Давид), 
№47 – Реуазты  Арсен, 
№11 – Иван Матюшенко 
(77’ – Виктор Нафиков), 99 
– Махач Абдулхамидов (77’ 
– Гуырцъыты Батрадз).
ФК «Алани»-йён йё ацы 

дард балц дёр та ахицён 
хёрёгсастёй. Дыууё ко-
мандёйы дёр фылдёр 
архайдтой сё дуёрттём 
бацёуёнтё  бахъахъ-
хъёныныл, ёмё сын уый 
бантыст. Алайнёгтё бёр-
гё архайдтой ныббыр-
стытё  саразыныл, фёлё 
та ацы хатт дёр се ‘хсён 
нё разынд рёстдзёвин 
размёбырсджытё, ёмё 

фембёлд ахицён 0:0 
хыгъдёй.  «Алани»-йён  
ацы хёрёгсаст фёд-
фёдыл рауад  цыппёрём 
хатт. Ноджы ма хыгъд 0:0 
та нё командёйён рауад  
ёртыккаг хатт. Ёнёмёнг, 
командёйы тренертё  
ёмё хъазджыты  лёмбы-
нёгёй бацархайын хъёуы 
ацы лёмёгъдзинад сраст 
кёныныл.

19 сентябры дивизион 
«Сыгъзёрин»-ы командё-
тё райдайдзысты дыккаг 
зылды хъёзтытё. «Алани» 
уыцы бон йёхи стадио-
ны фембёлдзён Брянскы 
«Динамо»-имё.  Фыццаг 
зылды Брянскы сё фем-
бёлд ахицён  «Алани»-йы 
пайдайён 4:0 хыгъдёй. 
Ныр, йёхи фёзыл хъаз-
гёйё, нё футболисттё  
хъуамё бацархайой ноджы 
зёрдиагдёрёй ёмё рав-
дисой, сё уыцы уёлахиз 

ёнёнхъёлёджы кёй нё 
уыд, уый. 9-ём туры ко-
мандёты фембёлдтытё 
ахицён сты ахём хыгъд-
тимё:  «Родина-2» – «Ма-
шук КМВ» – 3:1, «Калуга» 
– «Динамо» (Владивосток) 
– 1:1, «Сибирь» – «Алани» 
– 0:0, «Волгарь» – «Сокол» 
– 1:1, «Динамо» (Брянск) – 
«Динамо» (Киров) – 0:1.

БАСКАТЫ Уырызмёг

Командётё Хъ Р Ё Х П О

1. Родина-2 9 6 2 1 18-7 20

2. Динамо Кр 9 5 2 2 8-6 17

3. Динамо-Брянск 9 3 3 3 8-12 12

4. Динамо-Владивосток 9 3 3 3 7-7 12

5. Алани 9 2 5 2 10-6 11

6. Машук-КМВ 9 2 5 2 8-8 11

7. Сибирь 9 2 3 4 9-13 9

8. Волгарь 9 1 6 2 8-9 9

9. Сокол (Саратов) 9 1 5 3 9-14 8

10. Калуга 9 0 6 3 5-8 6

 Барад  

Тёрхондон равзардзён
Дзёуджыхъёуы Цёгат-Ныгуылён районы про-

куратурё сфидар кодта бынёттон цёрёджы аххос 
кёныны уголовон хъуыддаг. 
Уый аххосджынгонд 

цёуы УФ-йы УК-ы 318-ём 
статьяйы 1-ём хаймё гёс-
гё фыдракёнд саразыны 
тыххёй (йё службёйы 
хёстё ёххёстгёнгёйё, 
хицауады минёварён йё 
цард ёмё ёнёниздзина-
дён тёссаг цёмёй нё уа, 
ахём тыхми бакёнын).
Слестгёнджытё куыд 

амонынц, афтёмёй, 

2026 азы июны Дзёуджы-
хъёуы Мёскуыйаг уынг  
ёмё Архонскёйаг фён-
даг кём баиу вёййынц, 
уым аххосджын расыгёй 
барёй ёмё барады ных-
мё архайгёйё, йё кусён 
хёстё чи ёххёст кодта, 
уыцы дыууё пъёлицёйаг 
кусёгмё бавнёлдта къу-
хёй ёмё сё фёриссын 
кодта.

Прокурор ын  аххосджы-
ны хатдзёджы къопи рат-
тыны фёстё йё уголовон 
хъуыддаг арвыста   равза-
рынмё республикёйы Со-
ветон районы тёрхондон-
мё.
УФ-йы УК-ы 318-ём ста-

тьяйы 1-ём хай амоны ёп-
пёты фылдёр ахёстоны 5 
азы онг фёбадын.

РЦИ-Аланийы 
Прокуратурёйы 
пресс-службё

МЕРДЕНТЫМЕРДЕНТЫ Арсен Арсен

НАНИТЫ ТНАНИТЫ Тимуримур

ТЕБЛОЙТЫ СТЕБЛОЙТЫ Сёрмётёрмёт

СОТТИТЫ ЯСОТТИТЫ Янёнё

ГУСАЛТЫ ЗГУСАЛТЫ Зёринё (астёуёй)ёринё (астёуёй)

